
༄༅། །ཤར་སྒོམ་བྱིན་རླབས་སྤུངས་ཞུས་ཀྱི་མཆན་བུ་

འཛམ་བུའི་འཁྲི་ཤིང་ཞེས་བྱ་བ་

བཞུགས་སོ། །

༄༅། །ཤར་སྒོམ་བྱིན་རླབས་སྤུངས་ཞུས་ཀྱི། །མཆན་བུ་འཛམ་བུའི་འཁྲི་

ཤིང་བཞུགས། །ལྟ་སྤྱོད་གཙང་ཞིང་རིམ་གཉིས་ཁྲིད། །མནོས་ནས་འཇུག་པར་བྱ་

དགོས་སོ། །

༄༅། །ཨོཾ་ཨཱཿགུ་རུ་བཛྲ་ངྷ་ར་མཻཏྲི་ཤཱ་ས་ན་ངྷ་ར་ཀརྨ་ས་ར་ཤྲཱི་བྷ་དྲ་སརྦ་

སིངྷྔི་ཧཱུཾ་ཧཱུཾ། བླ་མ་རྡོ་རྗེ་འཆང་བྱམས་པ་བསྟན་འཛིན་འཕྲིན་ལས་རྒྱ་མཚོ་དཔལ་བཟང་

པོའི་དངོས་གྲུབ་ཐམས་ཅད་སྩོལ། ན་མོ་གུ་རུ་སུ་མ་ཏི་མུ་ནི་ཨིནྡྲ་བཛྲ་དྷ་རཱ་ཡ། ཕུལ་

དུ་བྱུང་བའི་བྱམས་བརྩེ་མཁྱེན་པའི་ཆུ་གཏེར་ལས། །བློ་བཟང་རྒྱལ་བསྟན་ཉི་ཟླ་ཟུང་

གི་དཔལ་ཡོན་འཛིན། །གྲགས་པའི་འཕྲིན་ལས་བཤད་སྒྲུབ་སྙིང་པོའི་གཟི་འབར་

བས། །རྒྱ་མཚོའི་གོས་ཅན་ཁྱོན་ཡོངས་ཁྱབ་མཛད་བླ་མར་འདུད། །བཀའ་གདམས་

གསར་རྙིང་ཕ་མེས་ཁྱད་ནོར་མཆོག །སྐྱེས་གསུམ་ལམ་གྱི་རིམ་པའི་རིན་ཆེན་

ཕྲེང༌། །ཡོངས་རྫོགས་ལྟ་ཅི་ཆ་ཤས་ཕྲ་མོས་ཀྱང༌། །སྲིད་ཞིའི་ཕོངས་སེལ་ཆོས་གསུམ་

ཆེ་བཞིས་འཕགས། །ཁྱབ་བདག་བླ་མའི་ཞལ་ལུང་འཛམ་བུའི་ཤིང༌། །གང་ལ་འཁྲིལ་

བའི་མཆན་བུའི་འཁྲི་ཤིང་གིས། །མཛེས་པ་གསལ་བྱས་ངོ་མཚར་འབྲས་བཟང་



~~2~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

ལ། །གཟུར་གནས་འདུན་ལྡན་རྣམས་ཀྱིས་སྤྱོད་པར་མཛོད། །

དེ་ལ་འདིར་རྒྱལ་བའི་གསུང་རབ་ཐམས་ཅད་ཀྱི་སྙིང་པོ། །ཁྱབ་བདག་ཧེ་རུ་ཀ་

པ་བདེ་ཆེན་སྙིང་པོའི་གསུང་ལམ་ཡོངས་རྫོགས་ཀྱི་ཤར་སྒོམ་ཚིགས་བཅད་བྱིན་

རླབས་སྤུངས་ཞུས་ཀྱི་ཚིགས་དོན་མཆན་བུས་འགྲེལ་བ་ལ་དོན་གསུམ་སྟེ། ལམ་གྱི་

རྩ་བ་བཤེས་གཉེན་བསྟེན་པའི་ཚུལ། བསྟེན་ནས་ཇི་ལྟར་བློ་སྦྱོང་བའི་རིམ་པ། སྦྱངས་

པའི་འབྲས་བུ་མངོན་དུ་བྱེད་ཚུལ་ལོ། །

དང་པོ་ནི། རྒྱལ་བ་རྣམས་ཀུན་རྫོབ་ཏུ་གཟུགས་སྐུ་ཐ་དད་ཀྱང༌། ཆོས་སྐུ་ངོ་བོ་

ཉིད་ཀྱི་དབྱིངས་སུ་རོ་གཅིག་པའི། །ཡེ་ཤེས་དེ་རང་གི་བླ་མར་ཤར་བ་ལས་གྲུབ་ཚུལ་

གཞན་མེད་པས་ཉིད་ཅེས་སྨོས་པ་ཡིན། དོན་དུ་སངས་རྒྱས་ལས་ལོགས་སུ་མེད་

པར། །ངེས་པ་སྙིང་ཐག་པ་ནས་འདྲོངས་པའི་དད་གུས་སྦྱོར་སོགས་ཀྱིས། །བསྟེན་ན། 

ལེགས་ཚོགས་ཐམས་ཅད་ཀྱི་རྩ་བ་ཚུགས་པ་སྟེ། སྐབས་འདིའི་རྟོགས་པ་སྐྱེས་པ་ཡིན་

པས་དེ་ལྟར་ཁྱོད་ཀྱི་གཟི་བྱིན་གྱིས་བློ་སྔ་མ་མ་དག་པ་དེ། སྐད་ཅིག་གཉིས་པ་དག་པའི་

ངོ་བོར་རློབས་ཤིག་སྟེ། སྒྱུར་ཅིག་ཅེས་གསོལ་བ་འདེབས་པ་དང༌། འབེབས་སྦྱོང་བྱེད་

པ་ནི་འོག་མ་ཐམས་ཅད་ལ་བསྒྲེའོ། །

གཉིས་པ་ལ་གཉིས། དལ་བའི་རྟེན་ལ་སྙིང་པོ་ལེན་པའི་ཕྱིར་བསྐུལ་བ་དང༌། 

སྙིང་པོ་ཇི་ལྟར་ལེན་པའི་ཚུལ་ལོ། །དང་པོ་ནི། དེ་ལྟར་དགེ་བའི་བཤེས་གཉེན་དང་



~~3~~

མཆན་བུ་འཛམ་བུའི་འཁྲི་ཤིང་།

མཇལ་ཞིང༌། དལ་བརྒྱད་འབྱོར་བཅུའི་རྟེན་འདི་འདྲ་སྟེས་དབང་སྟབས་ལེགས་ཀྱིས་

རྙེད་པ་ད་རེས་ཙམ་ཡིན་པས། འདི་སྟོང་ལོག་ཏུ་ཤོར་ན་རང་གི་བྱེད་སྤྱོད་འདིས་ཕྱི་

ནས་རྙེད་པ་སྲིད་མཐའ་ཙམ་དུ་དཀའ་བས། །ཉིན་མཚན་ཀུན་ཏུ་སྒོ་གསུམ་ཆོས་ཀྱི་བྱ་

བས་འདའ་བ་ཡིས། །དོན་ཆེན་སྒྲུབ་ནུས་པའི་རྟེན་འདི་ལ་སྙིང་པོ་རབ་གཏན་གྱི་འདུན་

མ། དེ་མིན་ཕྱི་མ་ཕན་ཆད་ཀྱི་འདུན་མ། དམའ་མཐའ་འཆི་ཁར་མི་འགྱོད་པ་ཙམ་ཞིག་

ལོན་པར་བྱིན་གྱིས་རློབས། །ཤིག་ནི་སྔར་ལྟར་རོ། །

གཉིས་པ་སྙིང་པོ་ཇི་ལྟར་ལེན་པའི་ཚུལ་ལ་གསུམ། སྐྱེས་བུ་ཆུང་ངུ་དང་ཐུན་

མོང་བའི་ལམ་གྱི་རིམ་པ་ལ་བློ་སྦྱོང་བའི་ཚུལ། སྐྱེས་བུ་འབྲེང་དང་ཐུན་མོང་བའི་ལམ་

གྱི་རིམ་པ་ལ་བློ་སྦྱོང་བའི་ཚུལ། སྐྱེས་བུ་ཆེན་པོའི་ལམ་གྱི་རིམ་པ་ལ་བློ་སྦྱོང་བའི་

ཚུལ་ལོ། །དང་པོ་ལ་གཉིས། འཇིག་རྟེན་ཕྱི་མ་དོན་གཉེར་གྱི་བློ་བསྐྱེད་པ་དང༌། ཕྱི་མར་

བདེ་བའི་ཐབས་བསྟན་པའོ། །

དང་པོ་ལ་གཉིས། འཇིག་རྟེན་འདིར་རིང་དུ་མི་གནས་པར་འཆི་བ་རྗེས་སུ་དྲན་

པ། འཇིག་རྟེན་ཕྱི་མར་ཇི་ལྟར་འགྱུར་བ་འགྲོ་བ་གཉིས་ཀྱི་བདེ་སྡུག་བསམ་པའ།ོ །དང་

པོ་ནི། སྙིང་པོ་ཡང་ད་ལྟ་རང་ལེན་དགོས་ཏེ། རྒན་གཞོན་བར་མ་ངེས་མེད་དུ་འཆི་རྐྱེན་

གློ་བུར་བས་ཟིན་ནས་གློ་བུར་དེ་ཉིད་དུ་འཆི། །བ་བཞིན་དུ། བདག་ཀྱང་དེ་རིང་ལྟ་བུ་

འཆི་ན་ཅི་ཙུག་བྱེད། །དེ་ཇི་ལྟར་བྱེད། དོ་ནུབ་སྡོད་པའི་བློ་གདེང་ཙམ་ཡང་མི་འདུག་



~~4~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

པས། །ད་ལྟ་རང་མ་བསྒྲུབས་ན་སང་བྱ་གནང་བྱའི་ལོང་མེད་པ་སྙིང་ནས་དྲན་ནུས་པར་

བྱིན་གྱིས་རློབས་ཤིག །

གཉིས་པ་ནི། ཆོས་མེད་དུ་ཤི་ན་ངན་འགྲོ་ལས་འོས་མེད་དེ། ངན་སོང་གཞན་ལྟ་

ཅི་སྨོས་མནར་མེད་ཁོ་ན་མྱོང་བའི་རྒྱུར་གྱུར་པའི་ལས་ངན་པ་དཔེ་དང་གྲངས་རི་རབ་

འབུམ་ལྟར་བསགས་ཤིང་གཉེན་པོས་མ་བཅོམ་པས་བདག་གི་རྒྱུད་ལྕི་བ་འདིས། ཚེ་

རབས་ཀྱི་ཕྲེང་བ་ཕྲག་ཁྲིག་ཏུ་ངན་སོང་ཁོ་ནར་སྐྱེ་བར་ངེས། །ན་ཇི་ལྟར་བཟོད་སྙམ་དུ་

བསམ་པའོ། །

གཉིས་པ་འཇིག་རྟེན་ཕྱི་མར་བདེ་བའི་ཐབས་བསྟན་པ་ལ་གཉིས། །བསྟན་པ་ལ་

འཇུག་པའི་སྒོ་དམ་པ་སྐྱབས་འགྲོ་སྦྱོང་བ་དང༌། བདེ་ལེགས་ཐམས་ཅད་ཀྱི་རྩ་བ་ལས་

འབྲས་ལ་ཡིད་ཆེས་ཀྱི་དད་པ་བསྐྱེད་པའ།ོ །དང་པོ་ནི། སྡུག་བསྔལ་གྱི་འཇིགས་ཏེ། ཀྱེ་

མ་ཞེས་ཉམ་ཐག་པའི་སྐད་ཀྱིས། དེ་ལས་སྐྱོབ་པའི་ནུས་པ་བླ་མ་དཀོན་མཆོག་ལ་ཡོད་

པས་སྐྱོབ་པར་མཛོད་ཅིག །བྱིན་གྱིས་རློབས་ཤིག་ཅེས་གསོལ་བའོ། །

གཉིས་པ་ནི། དཀོན་མཆོག་གིས་སྐྱོབ་པའང་ལས་འབྲས་སྲུང་བ་ལ་རག་ལས་

པས། དཀར་པོ་དགེ་བ་དང༌། ནག་པོ་མི་དགེ་བའི་ལས་ཀྱི་འབྲས་བུ་བདེ་སྡུག་སོ་སོར་

འབྱུང་བ་ནི། ནམ་ཡང་འཆོལ་བ་མེད་པས། ཕྲ་ཞིང་ཞིབ་ལ་འཕེལ་ཆེ་བ་ནི། རྒྱུ་རྡུལ་

ཕྲན་ཙམ་གྱིས་འབྲས་བུ་རི་རབ་ལྟར་ཆེ་ཞིང་ལྕི་བ་འཕེན་པ་རང་ཉིད་ཀྱི་ཕུང་པོ་ཁོ་ནས་



~~5~~

མཆན་བུ་འཛམ་བུའི་འཁྲི་ཤིང་།

མྱོང་བར་བྱེད་དགོས་ཀྱི། གཞན་ལ་ཆ་ཙམ་བགོ་རུ་མེད་ན། ལས་འབྲས་ཀྱི་བླང་དོར་

རྒྱལ་བས་ཇི་ལྟར་གསུངས་པ་ཚུལ་བཞིན་དུ་བསྒྲུབ་ནུས་པར་བྱིན་གྱིས་རློབས་

ཤིག །སྐྱེས་བུ་ཆུང་ངུའི་སྐོར་རོ། །

གཉིས་པ་སྐྱེས་བུ་འབྲིང་དང་ཐུན་མོང་བའི་ལམ་གྱི་རིམ་པ་ལ་བློ་སྦྱོང་བའི་

ཚུལ་ལ་བཞི། སྡུག་བདེན་འཁོར་བའི་ཉེས་དམིགས་བསམ་སྟེ་ཐར་པ་དོན་གཉེར་གྱི་བློ་

བསྐྱེད་པ། ཀུན་འབྱུང་འཁོར་བའི་འཇུག་རིམ་བསམ་སྟེ་སྲིད་པའི་རྩ་བ་གཅོད་ཚུལ་

བསྟན་པ། ཐར་པ་ཐོབ་བྱར་བསྟན་པ། ལམ་བསྒོམ་བྱར་བསྟན་པའོ། །

དང་པོ་ནི། བླ་མ་དཀོན་མཆོག་གི་ཐུགས་རྗེས་བདེ་འགྲོར་ལན་རེ་ཙམ་སྐྱེས་

ཀྱང༌། འཁོར་བ་ལས་མ་ཐར་ཚུན་འཇིག་རྟེན་ན་ཆེ་བའི་ཚངས་པ་དང༌། དབང་པོ་འཁོར་

བསྒྱུར་གྱི་དཔལ་ཐོབ་ཀྱང་སླར་འཁོར་བའི་ཡང་བྲན་དུ་འགྱུར་བ་སོགས་མི་རྟག་པས་

ཡིད་བརྟན་མེད་ཅིང༌། ལས་དང་ཉོན་མོངས་པའི་དབང་གིས་སྡུག་བསྔལ་གསུམ་གྱི་རྦ་

རླབས་རི་ལྟར་འཁྲུགས་པའི་འཁོར་བའི་རྒྱ་མཚོ་འདི་ན་གནས་ཀྱི་རིང་བདེ་བའི་གོ་

སྐབས་ཅི་ཡང་མེད་པས། བཙོན་གནས་ལས་ཐར་འདོད་ཀྱི་བློ་ལྟ་བུ་བཅོས་མིན་

ཤུགས་དྲག་སྐྱེ་བར་བྱིན་གྱིས་རློབས་ཤིག །

གཉིས་པ་ནི། སྲིད་པར་སྐྱེ་བའི་རྒྱུ་ཟོ་ཆུན་གྱི་འཁྲུལ་འཁོར་ལྟར་རྟེན་འབྲེལ་ཡན་

ལག་བཅུ་གཉིས་ཀྱིས། སྲིད་རྩེ་ནས་མནར་མེད་བར་རང་དབང་མེད་པར་འཁོར་བའི་



~~6~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

རྩ་བ་རྣམ་རྟོག་མ་རིག་པ་དེ། རང་དང་འཛིན་སྟངས་དངོས་འགལ་དུ་སོང་བའི་བདག་

མེད་རྟོགས་པའི་ཤེས་རབ་མཆོག་གིས་སྤོང་ནུས་སུ་མཐོང་ནས་ཞེས་སོ། །

གསུམ་པ་ནི། བདག་འཛིན་གྱིས་བསྐྱེད་པའི་ཉེར་ལེན་གྱི་ཕུང་པོའི་རྒྱུན་ཟད་ཆ་

དེ་ཐོབ་བྱའི་ཐར་པ་ཡིན་ཅིང་ཞེས་པའོ། །

བཞི་པ་ནི། དེ་ཐོབ་པའི་སླད་དུ་ཐོབ་བྱེད་དངོས་ཤེས་རབ། དེའི་རྟེན་ཏིང་འཛིན། 

དེའི་རྒྱུ་ཚོགས་ཚུལ་ཁྲིམས་ཏེ། ལྷག་པའི་བསླབ་པ་རིན་པོ་ཆེ་གསུམ་སྒྲུབ་པ་ལ་རྩེ་

གཅིག་ཏུ་གཞོལ་བར་བྱིན་གྱིས་རློབས་ཤིག །སྐྱེས་བུ་འབྲིང་གི་སྐོར་རོ། །

གསུམ་པ་སྐྱེས་བུ་ཆེན་པོའི་ལམ་གྱི་རིམ་པ་ལ་བློ་སྦྱོང་བའི་ཚུལ་ལ་གཉིས། 

བྱང་ཆུབ་མཆོག་ཏུ་སེམས་བསྐྱེད་པའི་ཚུལ་དང༌། སེམས་བསྐྱེད་ནས་སྤྱོད་པ་ལ་སློབ་

པའི་ཚུལ་ལོ། །དང་པོ་ལ་གཉིས། གཞན་དོན་དོན་གཉེར་གྱི་བློའི་གཞི་བསྒྲུབ་པ་དང༌། 

འདུན་པ་གཉིས་ལྡན་གྱི་སེམས་དངོས་སྐྱེ་ཚུལ་ལོ། །

དང་པོ་ནི། ལམ་སྔ་མ་དག་ལ་བསླབས་པས་རང་གི་ཐར་པ་ཙམ་ཐོབ་ནུས་ཀྱང༌། 

སེམས་ཅན་ཡལ་བར་འདོར་མི་རུང་སྟེ། འཁོར་བ་ཐོག་མེད་ནས་བདག་གི་སྐྱེ་བ་ལ་

གྲངས་མེད་ཅིང༌། གྲངས་མེད་དེ་ཉིད་ཁྱད་གཞིར་བཟུང་ནས་ཀྱང་བགྲངས་པར་མི་ནུས་

པ་སོགས་ཡིད་ཐང་ཆད་ཆད་དུ་བསམ་ནས། འགྲོ་བ་རྣམས་ལ་ཆགས་སྡང་བཀག་སྟེ་

ཀུན་ལ་སེམས་སྙོམས་པ་ན། འདི་དག་གིས་བདག་གི་ཚེ་འདིའི་མ་རྒན་བཞིན་དུ་མ་



~~7~~

མཆན་བུ་འཛམ་བུའི་འཁྲི་ཤིང་།

ལན་མང་པོ་བྱས་ཤིང༌། འཁོར་བའི་གནས་དེར་བདག་གིས་སྡུག་བསྔལ་དྲག་པོ་མྱོང་

བའི་སྐབས་སུ། མའི་བྱམས་པས་སྐྱོང་ཚུལ་དང༌། བདེ་བ་ཕྲན་ཙམ་ཡང་སེམས་ཅན་གྱི་

དྲིན་ལ་མ་བརྟེན་པ་མེད་ཚུལ་བཅས་བསམ་བཞིན་བཏང་སྙོམས། མར་ཤེས། དྲིན་དྲན། 

དྲིན་དྲན་པའི་ཁྱད་པར་བའི་བློ་བཅས་འབྱོངས་པར་བྱིན་གྱིས་རློབས་ཤིག །

གཉིས་པ་ནི། དྲིན་ཅན་དེ་རྣམས་ཉམ་ཐག་ཚུལ་བསམ་སྟེ་དྲིན་གཟོ་འདོད། མ་

རྒན་ཡིད་འོང་གི་རྣམ་པ་ཅན་དུ་མཐོང་བའི་བྱམས་པ། སྡུག་བསྔལ་གྱི་རྒྱ་མཚོ་ལས་

བསྒྲལ་འདོད་ཀྱི་སྙིང་རྗེ་ཆེན་པོ། །དེ་ལས་བཏོན་ནས་ཐར་པ་དམ་པའི་བདེ་བ་ལ་འགོད་

པའི་ཁུར་ཆེན་པོ་དེ་བདག་གིས་འཁྱེར་བར་བྱའ་ོསྙམ་པའི་ལྷག་བསམ་རྣམ་དག་གིས་

གཞན་དོན་དེ་བསྒྲུབ་སླད་དུ་རང་དོན་བླ་ན་མེད་པའི་རྫོགས་པའི་བྱང་ཆུབ་དོན་གཉེར་

བའི་འདུན་པ་གཉིས་ལྡན་གྱི་བྱང་ཆུབ་ཀྱི་སེམས་རིན་པོ་ཆེ་བློ་དེའི་ངོ་བོར་སྐྱེས་པའི་

བཅོས་མ་མིན་པ་འབྱོངས་པར་བྱིན་གྱིས་རློབས་ཤིག །

གཉིས་པ་སེམས་བསྐྱེད་ནས་སྤྱོད་པ་ལ་བསླབ་པའི་ཚུལ་ལ་གཉིས། ཐུན་མོང་

བ་ཕར་ཕྱིན་ཐེག་པའི་ལམ་ལ་སློབ་ཚུལ་དང༌། ཐུན་མོང་མ་ཡིན་པ་རྡོ་རྗེ་ཐེག་པའི་ལམ་

ལ་སློབ་ཚུལ་ལོ། །དང་པོ་ལ་གཉིས། རྒྱལ་སྲས་ཀྱི་སྤྱོད་པ་སྤྱི་ལ་བསླབ་པའི་ཚུལ་དང༌། 

བྱེ་བྲག་ཏུ་ཕར་ཕྱིན་ཐ་མ་གཉིས་ལ་བསླབ་ཚུལ་ལོ། །དང་པོ་ལ་གཉིས། དངོས་དང༌། 

ཞར་ལ་འཇུག་སྡོམ་ལེན་ཚུལ་གྱི་ཞལ་འཕངས་སོ། །



~~8~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

དང་པོ་ནི། རྒྱལ་སྲས་བདག་ཉིད་ཆེན་པོ་ཀུན་གྱིས་བྱང་ཆུབ་ཏུ་འཇུག་པའི་

གཞུང་ལམ་གཅིག་པུ་གང་ལ་བསླབ་པའི་གཞི་འཇུག་པའི་སྡོམ་པ་ངེས་པར་བླང་

དགོས་པས། དེ་ཉིད་ལ་ལེགས་པར་ཞུགས་ནས། ཐེག་ཆེན་གྱི་སྤྱོད་པ་ཕྱིན་དྲུག་དང་

བསྡུ་བཞི་སོགས་རྒྱ་མཚོ་སྟེ་མང་པོའམ་རྒྱ་ཆེན་པོའི་ཕ་རོལ་གྱི་མཐར་སོན་པ་ལ། 

བརྩོན་པ་ལྷུར་ལེན་བྱེད་པར་བྱིན་གྱིས་རློབས་ཤིག །

གཉིས་པ་ནི། འཇུག་སྡོམ་ལེན་པར་འདོད་ན་མཚམས་འདིར་ཇི་ལྟར་སྔོན་གྱི་

སོགས་སྤྱི་ལྟར་སྦྱར་ཏེ་ལེན་དུ་རུང༌། ཞེས་གསུངས། གཞུང་དཀྱུས་གཅིག་ཏུ་འདིའི་

མཆན་ཙམ་འགོད་ན། བླ་མ་རྒྱལ་བ་སྲས་བཅས་ཀྱི་སྤྱན་སྔར་དགོངས་གསོལ་དང་

འབྲེལ། ཇི་ལྟར་སྔོན་གྱི་བདེ་བར་གཤེགས་པ་རྣམས་ཀྱིས་གཞན་དོན་དུ་བྱང་ཆུབ་ཀྱི་

ཐུགས་ནི་བསྐྱེད་པ་དང༌། བྱང་ཆུབ་སེམས་དཔའི་བསླབ་པར་བྱ་བ་ཀུན་ལ། དེ་དག་

གིས་རིམ་པ་མ་འཆོལ་བ་གོང་འོག་ཇི་ལྟ་བ་བཞིན་གནས་ནས་བསླབ་པར་མཛད་པ་

ལྟར། དཔེ་དེ་བཞིན་དུ། བདག་ཀྱང་ལམ་གོང་མར་ཤར་སྒོམ་སོགས་དུས་གསུམ་གྱི་

དགེ་རྩས་འགྲོ་བ་ཀུན་ལ་ཕན་པའི་དོན་དུ། བྱང་ཆུབ་མཆོག་ཏུ་སེམས་ནི་བསྐྱེད་པར་

བགྱི་ཞིང༌། །དཔེ་དེ་བཞིན་དུ་ནི། བྱང་ཆུབ་སེམས་དཔའི་བསླབ་པ་ལའང་རིམ་པ་ཇི་ལྟ་

བ་བཞིན་དུ་བསླབ་པར་བགྱིའ།ོ །ཞེས་ལན་གསུམ་རྗེས་སུ་བཟློས་པར་མོས་ཏེ། ཚིག་

ཐ་མ་རྫོགས་པ། ཐོབ་བློ་སྐྱེས་པ། སྡོམ་པ་ཐོབ་པ་གསུམ་དུས་མཉམ་མོ། །



~~9~~

མཆན་བུ་འཛམ་བུའི་འཁྲི་ཤིང་།

གཉིས་པ་བྱེ་བྲག་ཏུ་ཕར་ཕྱིན་ཐ་མ་གཉིས་ལ་བསླབ་པའི་ཚུལ་ལ་གསུམ། 

བསམ་གཏན་གྱི་ངོ་བོ་ཞི་གནས་ལ་བསླབ་ཚུལ། ཤེས་རབ་ཀྱི་ངོ་བོ་ལྷག་མཐོང་ལ་

བསླབ་ཚུལ། དེ་གཉིས་ཟུང་དུ་འབྲེལ་བ་ལ་བསླབ་ཚུལ་ལོ། །

དང་པོ་ནི། བྱ་རྫོགས་ཀྱི་ཐུང་མཐའ་བ་ཡི་ནུ་མ་འཐེན་པའི་ཡུན་ཚད་ཙམ་

ཡང༌། །དམིགས་པ་གཅིག་ལ་མི་གནས་པའི་སེམས་ཀྱི་གླང་པོ་གཏི་མུག་གིས་སྨྱོས་

ཤིང༌། ཆགས་སྡང་གི་འཕྲོ་རྒོད་ཅན་འདིས་མདོ་སྔགས་ཀྱི་ས་ལམ་གང་ཡང་མི་ཐོབ་

ཅིང་བསྒྲོད་པར་མི་ནུས་པས། བྱིང་རྒོད་སོགས་ཏིང་འཛིན་གྱི་སྐྱོན་དང་བྲལ་ཞིང༌། 

དམིགས་པ་ལ་རྩེ་གཅིག་པ་ཤིན་སྦྱངས་ཀྱི་བདེ་བས་ཟིན་པའི་བསམ་གཏན་ཚད་ལྡན་

གྱི་གཞུང་ལས་འབྱུང་བ་བཞིན་འགྲུབ་པར་བྱིན་གྱིས་རློབས་ཤིག །

གཉིས་པ་ལ་གཉིས། བདག་མེད་རྟོགས་པའི་ཤེས་རབ་ཐར་པ་ཐོབ་པའི་ལམ་གྱི་

རྩ་བར་བསྟན་པ་དང༌། བདག་མེད་གཏན་ལ་དབབ་པའོ། །དང་པོ་ནི། ཆོས་དང་གང་

ཟག་གི་བདག་རང་བཞིན་མེད་པ་ལ་དམིགས་པའི་ལྟ་བ་དང་བྲལ་བའི་གཞན་སྡེ་ལྟར། 

རྡེའུ་ཤིང་ལ་དམིགས་པ་དང་ཞི་རགས་རྣམ་ཅན་གྱི་བསམ་གཏན་དང་གཟུགས་མེད་

ཀྱི་ཏིང་འཛིན་ལ། མཉམ་གཞག་ཐུན་གཅིག་གིས་བསྐལ་པའི་བར་འཁྱོངས་ཀྱང༌། འདུ་

ཤེས་མེད་པའི་ལྷ་ལྟར། སྲིད་པ་ལས་ཅུང་ཟད་ཙམ་ཡང་ཁ་མི་བྲི་ཞིང་འདའ་བར་མི་

ནུས་པས། བདག་མེད་གཉིས་ཀྱི་གནས་ལུགས་ཐུབ་པའི་དབང་པོའི་དགོངས་པ་ཀླུ་



~~10~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

སྒྲུབ་ཡབ་སྲས་ཀྱིས་བཀྲལ་བ་ལྟར་རྟོགས་པར་བྱིན་གྱིས་རློབས་ཤིག །

གཉིས་པ་ལ་གཉིས། དགག་བྱ་ངོས་བཟུང་བ་དང༌། དེ་འགོག་བྱེད་ཀྱི་རིགས་པ་

བཤད་པའ།ོ །དང་པོ་ལ་གཉིས། ལོག་རྟོག་བསལ་བ་དང༌། རང་གི་ལུགས་སོ། །དང་པོ་

ནི། ཁྱད་པར་དུ་ཆོས་ཀྱི་རྗེ་བློ་བཟང་གྲགས་པ་ཉིན་མོར་བྱེད་པའི་དབང་ཕྱུག་ཆེན་པོ་

བསིལ་ལྗོངས་འདིར་མ་ཤར་བར། སྔ་རབས་ཀྱི་མཁས་པ་དང་གྲུབ་པར་གྲགས་པ་ཀུན་

ཀྱང་ཟབ་མོའི་དོན་འབྱེད་པར་བྱེད་པ་ལ། དགག་བྱ་ཁྱབ་ཆེ་བ་དང་ཆུང་བ་སོགས་

འཁྲུལ་པ་རྒྱུན་འབྱམས་སུ་སོང་ནས། གངས་ཅན་འདི་ན་ལྟ་བ་ངན་པའི་མུན་སྦྲུལ་སྣ་

ཚོགས་པས་ཁེངས་པ་ཁྱེད་ཀྱིས་བསལ་ཏེ། མགོན་པོ་འཇམ་དཔལ་དབྱངས་ཀྱི་མན་

ངག་དང༌། སྔོན་གྱི་ཐུགས་བསྐྱེད་རླབས་པོ་ཆེ་ལ་བརྟེན་ནས་སྟོང་པ་རྟེན་འབྱུང་གི་

ཚུལ་འཁྲུལ་བའི་དྲི་མ་ཐམས་ཅད་དང་བྲལ་བ་གསལ་བར་མཛད་པ་ལྟར། རྟོགས་པར་

བྱིན་གྱིས་རློབས་ཤིག །འདི་ནི་དབུ་མ་འཇུག་པའི་བློ་བཟང་ཉི་མས་ཞེས་སོགས་ཀྱི་

ཚིག་དོན་དུ་འཁུམ་མོ། །

གཉིས་པ་ནི། རིགས་པའི་དགག་བྱའི་དོན་སྤྱི་ལ་ངེས་པ་མ་རྙེད་པར་གཅིག་དང་

དུ་བྲལ་གྱིས་དཔྱད་པ་ཐལ་ཆེས་ན། རྟེན་འབྲེལ་བཤིག་ནས་ཐ་སྙད་དུ་ཡོད་པ་འཇོག་

མི་ཤེས་པའི་ཆད་ལྟ་ཉིད་དུ་ལྷུང་བར་འགྱུར་ཞིང༌། དགག་བྱ་དེའང་ལྷན་སྐྱེས་ཀྱི་འཇིག་

ལྟའི་སྒྲ་དོན་གཅིག་ཏུ་སྣང་བའི་ཚུལ་དེ་མིན་གྱི། ཞེན་ཚུལ་ལམ་འཛིན་སྟངས་ཀྱི་ཡུལ་



~~11~~

མཆན་བུ་འཛམ་བུའི་འཁྲི་ཤིང་།

ཏེ། དེ་ཉིད་ཁྲོ་བའམ་དགའ་ཉམས་ཆེན་པོ་སྐྱེས་པ་ན། ང་ཞེས་ཕར་བཏགས་ཙམ་མ་

ཡིན་པར་རང་གི་སྡོད་ལུགས་ནས་ཚུར་ང་ཞེས་ལིང་ལིང་པོ་ཞིག་ཡུད་ཙམ་གསལ་པོ་

འཆར་འངོ་བའི་དུས་སུ། བློའི་ཟུར་གཅིག་གིས་ཇི་ལྟར་ཞེན་བརྟགས་ཏེ། མྱོང་ཐོག་ནས་

ངེས་ནུས་པར་བྱིན་གྱིས་རློབས་ཤིག །

གཉིས་པ་དེ་འགོག་བྱེད་ཀྱི་རིགས་པ་བཤད་པ་ལ་གཉིས། དངོས་དང༌། རང་

བཞིན་མེད་པ་ལ་བྱ་བྱེད་འཐད་པའོ། །དང་པོ་ནི། བློས་ཕར་བཏགས་པ་ཙམ་མ་ཡིན་

པར་ཡུལ་རང་གི་སྡོད་ལུགས་ནས་ཚུར་གྲུབ་པའི་དགག་བྱ་དེ་ཡིད་དཔྱོད་ཀྱིས་ངེས་

ནས་གཞི་ཐམས་ཅད་ཀྱི་སྟེང་དུ་ངོས་ཟིན་ན་འགོག་བྱེད་གཏན་ཚིག་རེ་རེར་ཡང༌། 

བདག་འཛིན་ཀུན་གཏན་བརླག་ཏུ་གཏོང་བའི་ནུས་པ་མངའ་ཞིང༌། ཁྱད་པར་བདག་

མེད་སྒྲུབ་བྱེད་ཀྱི་རིགས་པ་ཐམས་ཅད་ཀྱི་མཐར་གཏུགས་སའི་རིགས་པའི་རྒྱལ་པོ་

རྟེན་འབྲེལ་གྱི་གཏན་ཚིགས་ཀྱིས་རྟག་ཆད་ཀྱི་མཐའ་གཉིས་ཅིག་ཅར་སེལ་བར་བྱིན་

གྱིས་རློབས་ཤིག །འདི་དཔེར་མཚོན་ན། མྱུ་གུ་ཆོས་ཅན། བདེན་པར་མེད་དེ། རྟེན་

འབྲེལ་ཡིན་པའི་ཕྱིར། དཔེར་ན་གཟུགས་བརྙན་བཞིན། ཞེས་བཀོད་པ་ན་བདེན་མེད་

ཀྱིས་རྟག་མཐའ་དང༌། རྟེན་འབྲེལ་གྱིས་ཆད་མཐའ་སེལ་ཚུལ་གཅིག །

གཞན་ཡང་སྣང་བས་ཡོད་མཐའ་སེལ་བ་དང༌། སྟོང་པས་མེད་མཐའ་སེལ་ཞིང་

གསུངས་པ་ལྟ་བུའི་ཚུལ་གཅིག །ཡང་རྟེན་འབྲེལ་གཅིག་པུས་མཐའ་གཉིས་སེལ་ཚུལ་



~~12~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

བཅས་ལ་བློ་རྒྱ་བསྐྱེད་རིགས་ཏེ། ལྟ་བའི་གནད་ཆེ་ཤོས་ཤིག་འདིར་ཡོད་པར་སྣང་

བའི་ཕྱིར་རོ། །དེ་ལྟར་བདག་ཕུང་སོགས་ཀྱི་སྟེང་དུ། བདག་འཛིན་ལྷན་སྐྱེས་ཀྱི་འཛིན་

ཚུལ་ལམ་དགག་བྱའི་གྲུབ་ཚད་རྟོག་པས་ཕར་བཏགས་ཙམ་མ་ཡིན་པར་ཡུལ་རང་གི་

སྡོད་ལུགས་ཀྱི་ངོས་ནས་ཐུན་མོང་མ་ཡིན་པར་གྲུབ་པ་དེ་ཞེ་ཕུགས་སུ་བཞག་ནས། 

གཅིག་དུ་བྲལ་སོགས་གཏན་ཚིག་དང༌། འགལ་བརྗོད་ཀྱི་ཐལ་འགྱུར་སོགས་ཀྱིས་

དཔྱད་མཐར་སྟོང་ཁྱམས་ཀྱིས་སོང་བ་ན་སྟོང་ཉིད་རྟོགས་པ་ཡིན་པས། དེའི་ངང་དུ་

སེམས་གནས་གང་ཐུབ་བྱེད་པ་ནི་མཉམ་གཞག་ནམ་མཁའ་ལྟ་བུའི་སྐྱོང་ཚུལ་

ལོ། །འདི་ལ་དོགས་པར་མི་བྱ་སྟེ། མདོ་ལས། མ་མཐོང་བ་ནི་མཐོང་བ་དམ་པའ།ོ །ཞེས་

དང༌། དབང་རྟུལ་གྱིས་སྟོང་ཉིད་གསར་དུ་རྟོགས་པའི་ཚེ་སྐྲག་པ་སྐྱེ་བས་ཀྱང་ཤེས་

སོ། །

གཉིས་པ་ནི། རྟེན་འབྲེལ་ཡང་མདོ་སྡེ་བས། རྒྱུ་འབྲས་བུ་འཕྲད་ཙམ་དང༌། རང་

རྒྱུད་པས་ཆ་ཤས་ལྟོས་གྲུབ་ཙམ་དུ་འདོད་ཀྱང༌། རྣམ་བཞག་དེ་དག་རང་བཞིན་གྱིས་

གྲུབ་པའི་སྟེང་ནས་བྱས་ཤིང༌། ཐལ་འགྱུར་ཐུན་མོང་མིན་པའི་ལུགས་ལ། རང་བཞིན་

གྱིས་གྲུབ་པ་རྡུལ་ཙམ་ཡང་མེད་ཀྱང་གདགས་གཞི་ཚད་མ་ལ་རྟེན་འབྱུང་ཞེས་

འདོགས་བྱེད་སྒྲ་དང་རྟོག་པས་ཕར་བཏགས་པ་ཙམ་མིང་རྐྱང་བཏགས་ཡོད་ཀྱི་ཐ་སྙད་

ཕྲ་མོའི་སྟེང་དེར་འཁོར་བ་དང་མྱང་འདས་ཀྱི་བྱ་བྱེད་ལས་གསུམ་གྱི་རྣམ་གཞག་ཀུན་



~~13~~

མཆན་བུ་འཛམ་བུའི་འཁྲི་ཤིང་།

བྱེད་པ་བློ་ངོར་མི་འཐད་པ་མེད་པའི་ངེས་ཤེས་རིགས་པ་ཡང་དག་གིས་གྲུབ་ཅིང༌། 

གཞུང་རྣམ་དག་གིས་རྒྱབ་རྟེན་བཅས་པའི་འཁྲུལ་མེད་རྙེད་པར་བྱིན་གྱིས་རློབས་

ཤིག །འདི་དག་གི་དཔེར་རང་རྒྱུད་པ་ལྟར་ན་སྒྱུ་མ་དང༌། ཐལ་འགྱུར་བས་ཐག་ཁྲ་སྦྲུལ་

འཛིན་གྱི་སྟེང་ནས་ངེས་སླ་བར་གསུངས་པའི་དེ་ལྟར་ན། ཐག་ཁྲ་བསྡོགས་པ་ལ་མུན་

པ་ཅུང་ཟད་བབ་པའི་ཚེ་སྦྲུལ་དུ་འཁྲུལ་བ་ན། ཐག་ཁྲའི་ངོས་ནས་སྦྲུལ་དུ་གྲུབ་པ་ཅུང་

ཟད་ཙམ་མེད་ཀྱང༌། འཇིགས་སྐྲག་སོགས་བསྐྱེད་པ་བསྙོན་མེད་ལྟར། བདག་ཕུང་

སོགས་ཀྱང་གདགས་གཞིའི་ངོས་ནས་གྲུབ་པ་ཅུང་ཟད་ཙམ་མེད་ཀྱང༌། ལས་འབྲས་

དང༌། འཁོར་འདས་ཀྱི་གཞིར་རུང་བ་ལ་ངེས་པ་བསྐྱེད་པ་ནི་རྗེས་ཐོབ་སྒྱུ་མ་ལྟ་བུར་

འཆར་ཚུལ་ཡིན་ལ། དེའི་ངང་ནས་ལས་འབྲས་ཀྱི་བླང་དོར། བདེན་བཞིའི་འཇུག་

ལྡོག །བསག་སྦྱོང་སྤེལ་སོགས་ལ་འབད་པ་ནི་སྒྱུ་མ་ལྟ་བུའི་ཉམས་ལེན་སྐྱོང་ཚུལ་ལོ། །

དེ་ལྟར་རང་བཞིན་གྱིས་མེད་པ་ལ་ངེས་པ་དྲངས་སྟོབས་ཀྱིས། ལས་འབྲས་ལ་

ངེས་པ་ཇེ་ཆེར་འགྲོ་བ་དང༌། རྒྱུ་འབྲས་སོགས་ཐ་སྙད་ཚད་གྲུབ་ཏུ་མཐོང་བས། སྟོང་

ཉིད་ལ་གོ་བ་ལྷག་པར་རྙེད་ན་སྟོང་པ་རྟེན་འབྱུང་དང་རྟེན་འབྱུང་སྟོང་པའི་དོན་དུ་ཤར་བ་

ཡིན་ལ། ཚུལ་འདི་ནི་གངས་ཅན་གྱི་ལྗོངས་འདིར་འཇམ་མགོན་ཙོང་ཁ་པ་ཆེན་པོའི་

རིང་ལུགས་འབའ་ཞིག་གི་ཁྱད་ཆོས་སོ། །དེ་ནི་མཆོག་ཏུ་བསྔགས་ཏེ། སྟོན་པ་ཐུགས་

རྗེ་ཅན་གྱིས། དེ་བཞིན་ཤེས་རབ་སྤྱོད་མཁས་བྱང་ཆུབ་སེམས་དཔའ་ཡང༌། །སྤྲུལ་པ་



~~14~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

སྒྱུ་མ་བཞིན་དུ་བྱ་བ་ཐམས་ཅད་སྟོན། །ཞེས་དང༌། དེ་ལྟར་སྤྱོད་མཁས་རྣམས་ལ་ལྷ་

ཚོགས་མང་པོ་དག །ཐར་མོ་སྦྱར་བ་བཏུད་ནས་ཕྱག་ཀྱང་འཚལ་བར་བྱེད། །ཕྱོགས་

བཅུའི་འཇིག་རྟེན་ཁམས་ཀྱི་སངས་རྒྱས་ཇི་སྙེད་པའང༌། །ཡོན་ཏན་བསྔགས་པའི་ཕྲེང་

བ་ཡོངས་སུ་བརྗོད་པར་མཛད། །ཅེས་སོགས་དང༌། དཔལ་མགོན་ཀླུ་སྒྲུབ་ཀྱིས། གང་

གིས་སྟོང་པ་འདི་ཤེས་པ། །རྒྱུ་དང་འབྲས་བུར་བསྟེན་པ་གང༌། །ངོ་མཚར་བས་ཀྱང་

འདི་ངོ་མཚར། །རྨད་བྱུང་བས་ཀྱང་འདི་རྨད་བྱུང༌། །ཞེས་དང༌། རྗེ་བདག་ཉིད་ཆེན་

པོས། འདི་ཀུན་ངོ་བོས་སྟོང་པ་དང༌། །འདི་ལས་འདི་འབྲས་འབྱུང་བ་ཡི། །ངེས་པ་

གཉིས་པོ་ཕན་ཚུན་དུ། །གེགས་མེད་པར་ནི་གྲོགས་བྱེད་པ། །འདི་ལས་ངོ་མཚར་གྱུར་

པ་དང༌། །འདི་ལས་རྨད་དུ་བྱུང་བ་གང༌། །ཞེས་སོགས་ཀྱིས་བསྔགས་པའི་ལམ་ལ་

ཉམས་ལེན་བྱ་རྒྱུ་ཡོད་པའི་སྐབས་སུ་སྐྱེས་བུའི་རྩལ་ཅི་ཡོད་ཀྱིས་སྲིད་རྩ་གཅོད་པའི་

ཆེད་དུ་འབད་རིགས་སོ། །

གསུམ་པ་ནི། བདག་མེད་ལ་དམིགས་པའི་ཞི་གནས་བསྒྲུབ་ཚུལ་གཞུང་ཆེན་

མོ་ལས་འབྱུང་བ་བཞིན་མ་ནོར་བ་ཐོས་བསམ་གྱིས་གཏན་ལ་ཕབ་པའི་ཤེས་རབ་ཀྱིས་

དྲངས་པའི་གནས་ལུགས་སྟོང་པ་ཉིད་ལ། དམིགས་པ་རྩེ་གཅིག་པའི་སྒོམ་བྱུང་བྱིང་

རྒོད་སོགས་ཀྱི་མི་བསྐྱོད་པ་བརྟན་པོས་མཉམ་པར་གཞག་བཞིན་དུ། ཆུ་མི་གཡོ་བར་

ཉེའུ་ཆུང་འཕར་བ་ལྟར་བློའི་ཆ་གཅིག་གིས་རང་བཞིན་མེད་ཚུལ་ལ། དཔྱད་པ་ཕྲ་མོ་



~~15~~

མཆན་བུ་འཛམ་བུའི་འཁྲི་ཤིང་།

བྱས་པས་གསལ་སྣང་ལྷག་པར་འདོན་པ་སྔ་རབས་པ་དག་གིས་ཁོང་དུ་མ་ཆུད་པའི་ཞི་

ལྷག་ཟུང་དུ་འབྲེལ་བའི་ཏིང་ངེ་འཛིན་སྐྱེ་བར་བྱིན་གྱིས་རློབས་ཤིག །སྐྱེས་བུ་ཆེན་པོ་

ལས་ཐུན་མོང་བའི་སྐོར་རོ། །གཉིས་པ་ཐུན་མོང་མ་ཡིན་པ་རྡོ་རྗེ་ཐེག་པའི་ལམ་ལ་སློབ་

ཚུལ་ལ་གཉིས། སྨིན་བྱེད་བསྐྱེད་རིམ་ཡན་ལག་དང་བཅས་པ་ལ་བསླབ་པ་དང༌། གྲོལ་

བྱེད་རྫོགས་རིམ་ལ་བསླབ་པའོ། །

དང་པོ་ལ་གསུམ། དབང་སྔགས་ཀྱི་འཇུག་སྒོར་བསྟན་པ། དམ་ཚིག་དང་སྡོམ་

པ་བསྲུང་བ་དངོས་གྲུབ་ཐམས་ཅད་ཀྱི་རྩ་བར་བསྟན་པ། བསྐྱེད་རིམ་དངོས་སོ། །དང་

པོ་ནི། བསྐལ་ཆེན་གྲངས་མེད་གསུམ་དུ་ཚོགས་བསགས་དགོས་པར་རང་ངོས་ནས་

སྐྱོ་བ་མེད་ཀྱང༌། དེ་ཙམ་དུ་སེམས་ཅན་སྡུག་བསྔལ་གྱིས་མནར་བ་ལ་མི་བཟོད་པའི་

སྙིང་རྗེ་ཤུགས་དྲག་གིས་སྔགས་ལམ་ལ་འཇུག་པའི་སྒོ་ནི་དབང་ཁོ་ན་ཡིན་པས། ཐོག་

མར་བཤེས་གཉེན་བསྟེན་ཚུལ་སྔར་ལས་ཁྱད་པར་དུ་གྱུར་པ་ཞིག་བྱས་ཏེ། རྡོ་རྗེ་སློབ་

དཔོན་མཚན་ཉིད་དང་ལྡན་པའི་ཞལ་སྔ་ནས། གསང་སྔགས་རྡོ་རྗེ་ཐེག་པའི་དཀྱིལ་

འཁོར་སྤྱི་དང་བླ་མེད་ཀྱི་དཀྱིལ་འཁོར་ཆེན་པོར་ལེགས་པར་ཞུགས་ཏེ་དབང་བཞིས་

རྒྱུད་སྨིན་པར་བྱས་ནས། ཞེས་སོ། །

གཉིས་པ་ནི། དབང་དུས་སུ་ཁས་བླངས་པའི་སྔགས་ཀྱི་དམ་ཚིག་རྩ་ལྟུང་བཅུ་

བཞི། སྦོམ་པོ་བརྒྱད། རིགས་ལྔ་སྤྱི་དང་སོ་སོའི་དམ་ཚིག །བྱང་སེམས་ཀྱི་རྩ་ལྟུང་བཅོ་



~~16~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

བརྒྱད། ཉེས་བྱས་ཞེ་དྲུག་སོགས་བསྲུང་དགོས་པར་མ་ཟད། སོ་ཐར་གྱི་སྡོམ་པའང་

སྔགས་པ་རབ་བྱུང་ཡིན་ན་ལྟ་ཅི། སྔགས་པ་ཁྱིམ་པས་ཀྱང༌། རབ་བྱུང་གི་རྟགས་དང༌། 

ལས་ཀྱི་ཆོ་ག་དང༌། བཅས་རྐྱང་འགའ་རེ་མ་གཏོགས་བསྲུང་དགོས་པ་དཔུང་བཟང་

གིས་ཞུས་པ་ལས་གསུངས་པས། དེ་དག་སྲོག་ལས་གཅེས་པར་བཟུང་སྟེ་གཡག་རྔ་

ལྟར་བསྲུང་ནུས་ན། ལས་རབ་འབྱམས་སོགས་དངོས་གྲུབ་རྣམ་གཉིས་བདེ་བླག་ཏུ་

འགྲུབ་པས། དེའི་ངོས་ནས་ལམ་རིམ་པ་གཉིས་ལ་སློབ་དགོས་ཤིང༌། ཞེས་

པའ།ོ །གསུམ་པ་ནི། དེ་ཡང་གསང་སྔགས་འབྲས་བུ་ལམ་བྱེད་ཡིན་པས་གཞི་དུས་ཀྱི་

སྐྱེ་ཤི་བར་དོ་གསུམ་ལམ་དང་འབྲས་བུའི་སྐུ་གསུམ་དུ་འཁྱེར་བའི་ལྷའི་རྣལ་འབྱོར་ཆ་

ཚང་བ་ལ་ང་རྒྱལ་གསལ་སྣང་གོམས་སྟོབས་ཀྱིས། གང་སྣང་དཀྱིལ་འཁོར་འཁོར་ལོའི་

རྣམ་རོལ་དུ་འཆར་བའི་བསྐྱེད་རིམ་ཕྲ་རགས་ཀྱི་རྟོགས་པ་ཐོབ་པར་བྱིན་གྱིས་རློབས་

ཤིག །

གཉིས་པ་གྲོལ་བྱེད་རྫོགས་རིམ་ལ་གསུམ། དབེན་གསུམ་སྒྱུ་ལུས་དང་བཅས་

པའི་སྐོར། རིམ་པ་བཞི་པ་དོན་གྱི་འོད་གསལ་དང་ཟུང་འཇུག་གི་རྣམ་གཞག །དེས་

ཤེས་སྒྲིབ་ཇི་ལྟར་སྤོང་ཚུལ་ལོ། །དང་པོ་ནི། བསྐྱེད་རིམ་སྐབས་ལྷར་མོས་པ་ཙམ་ལས། 

དོན་དངོས་ལྷར་བཞེངས་པ་མེད་པས་དེའི་ཆེད་དུ། རླུང་དབུ་མར་སྡུད་པའི་ལུས་དབེན་

པ་སྐུ། སྙིང་ཁའི་རྩ་མདུད་འགྲོལ་བའི་ངག་དབེན་གསུང༌། རླུང་འཆི་རིམ་ཇི་ལྟ་བ་བཞིན་



~~17~~

མཆན་བུ་འཛམ་བུའི་འཁྲི་ཤིང་།

ངྷཱུ་ཏཱིར་ཞུགས་གནས་ཐིམ་གསུམ་བྱེད་པའི་སེམས་དབེན་ཐུགས་རྡོ་རྗེ་གསུམ་གྱི་ཏིང་

ངེ་འཛིན་གྱིས། །རང་གི་སེམས་ཕྲ་མོ་ཐོག་མ་ཉིད་ནས་འོངས་ཤིང་སངས་རྒྱས་ཀྱི་སའི་

བར་དུ་འགྲོ་བའི་གཉུག་མའི་འོད་གསལ་གྱི་རང་ཞལ་མངོན་དུ་འགྱུར་ཞིང༌། དེ་ལས་

ལྡང་བར་རྩོམ་པ་ན། གཉུག་སེམས་ཀྱི་བཞོན་བྱ་རླུང་འོད་ཟེར་ལྔ་པས་ཉེར་ལེན་དང༌། 

སེམས་ཀྱིས་ལྷན་ཅིག་བྱེད་རྐྱེན་བྱས་པ་ལས་གྲུབ་པ་སྒྱུ་འཕྲུལ་དྲ་བའི་སྐུ། མཚན་དཔེ་

གསལ་རྫོགས་ཀྱིས་སྤྲས་པར་ལྡང་སྟེ། སྒྱུ་མ་ལྟ་བུའི་ཏིང་ངེ་འཛིན་རྫོགས་པར་བྱིན་

གྱིས་རློབས་ཤིག །

གཉིས་པ་ནི། སྒྱུ་ལུས་པ་དེ་ཉིད་འོད་གསལ་དུ་ཡང་ཡང་ཞུགས་མཐར་དོན་གྱི་

འོད་གསལ་སྟོང་ཉིད་མངོན་གསུམ་དུ་རྟོགས་པའི་ལྷན་སྐྱེས་ཀྱི་བདེ་སྟོང་དབྱིངས་སུ་

ཞུགས་པ་ལས། །སླར་ཡང་ཉོན་སྒྲིབ་ཀྱིས་དག་པ་རྡོ་རྗེའི་སྐུ་སྔར་ལྟར་བཞེངས་

ནས། །དེ་ཉིད་དོན་དམ་འོད་གསལ་གྱི་ཐུགས་དང་མཉམ་པར་སྦྱོར་བའི་སློབ་པའི་ཟུང་

འཇུག་ཐོབ་པར་བྱིན་གྱིས་རློབས་ཤིག །

གསུམ་པ་ནི། དེ་འདྲའི་ཟུང་འཇུག་པ་དེས་དཔའ་བར་འགྲོ་བའི་ཏིང་ངེ་འཛིན་དེ་

ཡང་ཡང་གོམས་པས། ས་བཅུར་རླབས་ཆེན་གྱི་ཚོགས་ཐམས་ཅད་ཀྱི་མཐར་དབྱུང་

བ་སྟེ་རྫོགས་པར་བྱས་ནས། སློབ་པ་མཐའ་ཡི་རྡོ་རྗེ་ལྟ་བུའི་ཏིང་ངེ་འཛིན་གྱིས། ཤེས་

སྒྲིབ་ཕྲ་མོ་སྣང་མཆེད་ཐོབ་གསུམ་གྱི་གཉིས་སྣང་ཕྲ་མོ་ཚུན་ཆད་རྩད་ནས་འདོན་པར་



~~18~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

བྱིན་གྱིས་རློབས་ཤིག །

གསུམ་པ་འབྲས་བུ་མངོན་དུ་བྱེད་ཚུལ་ལ་གཉིས། དངོས་དང༌། དུས་ཀྱི་ཁྱད་

པར་སོགས་ཡིད་ལ་བྱེད་པའ།ོ །དང་པོ་ནི། དེའི་སྐད་ཅིག་གཉིས་པར་ཐོབ་བྱའི་མཐར་

ཐུག་མི་སློབ་པའི་ཟུང་འཇུག་རྒྱུ་ཕར་ཕྱིན་ཐེག་པ་ལྟར་ན། ངེས་པ་ལྔ་ལྡན་དང༌། འབྲས་

བུ་སྔགས་ཀྱི་ཐེག་པ་ལྟར་ན། ཡན་ལག་བདུན་ལྡན་གྱི་ལོངས་སྐུ་ཐོབ་ནས་དག་དང་མ་

དག་གི་ཞིང་རབ་འབྱམས་སུ་སྤྲུལ་སྐུ་བྱེ་བ་ཐེར་འབུམ་གྱིས་ཏེ། གསང་བ་གསུམ་གྱི་

འཕྲིན་ལས་ཀྱིས། འགྲོ་བ་ཀུན་སངས་རྒྱས་ཀྱི་ས་ལ་མྱུར་བ་ཉིད་དུ་བཞག་ནས། །འཁོར་

བ་སྐད་ཅིག་གིས་སྟོང་པར་བྱིན་གྱིས་རློབས་ཤིག །

གཉིས་པ་ལ་གཉིས། ཁྱད་ཆོས་ཡིད་ལ་བྱེད་པ་དང༌། སྒྲུབ་པ་ལ་བར་ཆད་མི་

འབྱུང་བ་སྨོས་པའོ། །དང་པོ་ནི། བཤེས་གཉེན་བསྟེན་ཚུལ་ནས། སྐུ་གསུམ་གྱི་བར་

ཡོངས་སུ་རྫོགས་པའི་ལམ་བཟང་ཕར་ཕྱིན་ཐེག་པ་ལྟར་ན་བསྐལ་ཆེན་གྲངས་མེད་

གསུམ་དང༌། གསང་སྔགས་བླ་མེད་ལ་སྙིགས་དུས་ཀྱི་ཚེ་ཐུང་གཅིག་ལ་རྫོགས་ནུས་

ཤིང༌། འཇམ་མགོན་བླ་མའི་བསྟན་པའི་ཁྱད་ཆོས་ལ་ནི། མྱུར་བ་ལས་ཀྱང་ཆེས་མྱུར་

བ་མི་ལོ་བཅུ་གཉིས་དང༌། ལོ་གསུམ་ཕྱོགས་གསུམ་ཙམ་ལ་ངེས་པར་འགྲུབ་པ་ནི་དགེ་

ལྡན་པའི། །བཀའ་བརྒྱུད་ཀྱི་གྲུབ་ཐོབ་ཟུང་འཇུག་ནོར་བུའི་གྲལ་རང་གི་རྣམ་ཐར་ལྟར་

ཡིན་ལ། ཞེས་སོ། །



~~19~~

མཆན་བུ་འཛམ་བུའི་འཁྲི་ཤིང་།

གཉིས་པ་ནི། བདག་ཅག་གིས་ཀྱང་ཁྱོད་ཀྱི་བསྟན་པའི་ཁྱད་ཆོས་དེ་དག་བསྒྲུབ་

པར་བྱེད་པ་ལ། །ཕྱི་ནང་གི་བར་གཅོད་ཀྱི་མིང་ཙམ་ཡང་མེད་པ་དང༌། མཐུན་རྐྱེན་

མཐའ་དག་འབད་མེད་ལྷུན་གྱིས་གྲུབ་པར་བྱིན་གྱིས་རློབས་ཤིག་ནི་སྔར་ལྟར་

རོ། །ཞེས་འདིའི་ཚིག་དོན་དང་མཐུན་པའི་ཤར་སྒོམ་རྒྱུད་ཐོག་འདྲེས་ནུས་ན་ཡོངས་

རྫོགས་ལམ་གི་བག་ཆགས་ཁྱད་པར་ཅན་ཐེབས་པར་ངེས་སོ་ཞེས་གསུངས་པ་ལྟར། 

མདོ་སྔགས་ཀྱི་སྙིང་པོའི་གནད་ཚང་ལ་མ་ནོར་བ་བསྡུས་པའི་ཤར་སྒོམ་འདི་ལ་ཉམས་

བཞེས་གནང་ན། འཇམ་མགོན་བླ་མའི་བསྟན་པ་དང་མཇལ་བའི་དོན་གོ་ཆོད་པར་

འགྱུར་རོ། །

སྨྲས་པ། མཛད་པ་ཀུན་ལས་མཆོག་གྱུར་གསུང་གིས་ཏེ། །དེ་ཡང་ལུགས་

བཞིན་ཕྲ་མོའི་ལམ་ནས་དྲངས། །ཡོངས་རྫོགས་གནད་བསྡུས་སྲོལ་འདིའི་དཔྱོད་ལྡན་

རྣམས། །འདི་ལས་འཇམ་མགོན་བླ་མ་རྗེས་དྲན་འཚལ། །

ཚིགས་བཅད་དང་པོ་སྦྱོར་བ་ངག་དོན་དུ་དྲིལ་ན། གཏན་གྱི་འདུན་མ་ལ་དཔྱོད་

པའི་བློ་ལྡན་རྣམས་ཆོས་ཅན། ཤིང་རྟ་ཆེན་པོ་དག་གི་ལུགས་བཞིན་དུ་དྲི་མ་མེད་པའི་

ལུང་རིགས་ཕྲ་མོའི་ལམ་ནས་དྲངས་པའི་མདོ་སྔགས་ཡོངས་རྫོགས་ཀྱི་གནད་བསྡུས་

པའི་བཀའ་སྲོལ་འདི་ལས་འཇམ་མགོན་བླ་མའི་བཀའ་དྲིན་རྗེས་སུ་དྲན་པར་རིགས་ཏེ། 

མཛད་པ་ཀུན་ལས་མཆོག་ཏུ་གྱུར་པ་གསུང་གི་མཛད་པ་ཡིན་པ་གང་ཞིག །དེའི་ཡང་

སྙིང་འདི་ཡིན་པའི་ཕྱིར་རོ། །དང་པོ་གྲུབ་སྟེ། དེས་འདུལ་བྱའི་རྒྱུད་ལ་ཡེ་ཤེས་ཆོས་



~~20~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

སྐུའི་འཕྲིན་ལས་དངོས་སུ་འཇུག་པར་བྱེད་པའི་ཕྱིར། གཉིས་པ་གྲུབ་སྟེ། ལུང་རིགས་

ཀྱི་ལམ་ནས་མདོ་སྔགས་ཡོངས་རྫོགས་ཀྱི་བརྗོད་བྱའི་གནད་བསྡུས་པའམ། སྒྱུ་མ་

མཁན་འཁྲུལ་འཁོར་གྱི་གནད་ལ་མཁས་པ་ལྟར། ལོ་གསུམ་ཕྱོགས་གསུམ་གྱི་ཟུང་

འཇུག་འགྲུབ་པའི་ཉམས་ལེན་གྱི་གནད་བསྡུས་པའམ། ཡང་ན་མདོ་ཕྱོགས་ཀྱི་གནད་

ལྟ་བ་དང༌། སྔགས་ཕྱོགས་ཀྱི་གནད་སྒྱུ་ལུས་བསྒྲུབ་ཚུལ་གྱི་གནད་བསྡུས་པའི་བཀའ་

སྲོལ་འདི་ས་སྟེང་ན་འགྲན་ཟླ་དང་བྲལ་བའི་ཕྱིར་རོ། །འདིའི་ཁུངས་རྗེ་དང༌། གུང་ཐང་

གི་གསུང་ན་ཡོད། 

དུས་གསུམ་རྒྱལ་བའི་གསང་མཛོད་རྡོ་རྗེའི་མདུད། །རྣམ་དཔྱོད་པད་རྩས་

འགྲོལ་བར་རྩོམ་པ་གང༌། །མཁས་བླུན་སུ་ཡིས་བརྟག་ཀྱང་བཞད་འཕྱ་འཕེལ། །འོན་

ཀྱང་ལྷག་བསམ་དག་ཕྱིར་ཉེས་མེད་སྙམ། །སྙིགས་དུས་ཕལ་ཆེར་ཆོས་ལ་འདུན་པ་

བྲལ། །ཅུང་ཟད་མོས་པའང་བློ་གྲོས་སྐལ་བས་དབེན། །དེ་དག་བསམ་ཚེ་མདོ་སྔགས་

ལམ་གྱི་གནད། །ཚིག་ཙམ་བརྗོད་འདིའང་སྐལ་བ་བཟང་སྙམ་བགྱིད། །འདི་ན་མཆན་

བུའི་ཚིག་དོན་གངྒཱ་མའི། །ཉེས་བཤད་འཕྱོར་སྒེག་དྲང་སྲོང་ཛ་ཧུ་ལ། །ནོངས་པར་

གསོལ་ཞིང་དགེ་ཚོགས་བསིལ་བྱེད་ཀྱིས། །འཇིག་རྟེན་གསུམ་གྱི་གདུང་བ་གཞིལ་

གྱུར་ཅིག །བདག་ཀྱང་ལམ་བཟང་འདི་དང་ཚེ་རབས་ཀུན། །འབྲལ་མེད་ཡིད་དགའ་

ཆོས་འཛིན་དགའ་ཚལ་དེར། །བླ་མའི་ཞབས་ཀྱི་པདྨོར་བུང་བ་བཞིན། །ཐུགས་རྒྱུད་

སྦྲང་རྩིས་མྱུར་དུ་གྲོལ་གྱུར་ཅིག །

ཅེས་པ་འདི་ནི། མདོ་སྔགས་ཕྱག་ལེན་དང་བཅས་པ་ལ་སྦྱངས་པ་མི་དམན་པ་སེར་བྱེས་དགེ་



~~21~~

མཆན་བུ་འཛམ་བུའི་འཁྲི་ཤིང་།

བཤེས་མཉྫུ་ཤྲཱི་ཛྙཱ་ནས་ཡང་ཡང་ནན་གྱིས་བསྐུལ་ངོ་མ་ལྡོག་པར། ཡོངས་རྫོགས་བསྟན་པའི་མངའ་བདག་

བདག་གི་མཁན་རིན་པོ་ཆེ་༧རྗེ་བཙུན་བྱམས་པ་བསྟན་འཛིན་འཕྲིན་ལས་རྒྱ་མཚོ་དཔལ་བཟང་པོ་ཡབ་སྲས་

རྣམས་ཀྱི་བཀའ་དྲིན་ལས། བློ་མིག་ཅུང་ཟད་ཕྱེ་བའི་བྷུ་སུ་ཀུ་སྤྲུལ་མིང་བློ་བཟང་རྒྱལ་བསྟན་འཇིགས་བྲལ་

དབང་ཕྱུག་ཏུ་འབོད་པས་ཕྱི་ལོ་༡༩༦༣ལོར་བོད་ཡུལ་གྱི་རྡོ་རྗེ་གདན་དུ་བྲིས་པ་དེས་ཀྱང༌། ཡོངས་རྫོགས་

བསྟན་པ་རིན་པོ་ཆེ་རང་གཞན་ཐམས་ཅད་ཀྱི་རྒྱུད་ལ་རྒྱས་པར་བྱེད་ནུས་པར་གྱུར་ཅིག །

མདུན་དུ་ཀུན་བཟང་མཆོད་སྤྲིན་རྒྱ་མཚོའི་དབུས། །བླ་མ་ཡི་དམ་མཆོག་

གསུམ་བཀའ་སྡོད་བཅས། །དྲང་སྲོང་བདེན་ཚིག་གྲུབ་པ་སོགས་བཞུགས་ཏེ། །མཆོད་

སྤྲིན་དགྱེས་བཞེས་བདེན་པའི་མཆོག་སྦྱིན་སྩོལ། །སྒོ་གསུམ་ཕྱག་མཆོད་དགེ་ལ་

བརྩོན་པར་བྱ། །རང་གཞན་སྡིག་བཤགས་དགེ་བར་རྗེས་ཡི་རང༌། །རྒྱལ་བ་རྣམས་ལ་

བསྐུལ་ཞིང་གསོལ་བ་འདེབས། །དགེ་ཀུན་རྫོགས་པའི་བྱང་ཆུབ་ཐོབ་ཕྱིར་བསྔོ། །སྲིད་

ཞིའི་དཔལ་འབར་ཐུབ་བསྟན་ཉིན་བྱེད་ཀྱིས། །འབྱུང་པོ་ཀུན་གྱི་རྒུད་མུན་བསལ་བྱས་

ཏེ། །ཡང་དག་ཐར་ལམ་སྣང་བ་བྱིན་པ་ཡིས། །བླང་དོར་རྣམ་བཀྲ་ཇི་བཞིན་མངོན་

འགྱུར་ཤོག །ཁྱད་པར་བྷོ་ཊའི་བསྟན་སྲིད་དགའ་བྱེད་དཔུང༌། །གདུག་ཅན་བུམ་སྣའི་

ལས་རླུང་གིས་བཅོམ་པ། །མཆོག་གསུམ་ཐུགས་རྗེའི་རྩི་སྨན་གྱིས་གསོས་ཏེ། །འབོད་

སྒྲོགས་སྡེ་དང་བཅས་ལས་རྒྱལ་གྱུར་ཅིག །རང་ཚུལ་གསོ་ཞིང་སྐྱོང་དང་སྤེལ་བ་

ལ། །དཀའ་བའི་ཁུར་བཟོད་ཡངས་པའི་རྣམ་དཔྱོད་སོགས། །ཧ་ལུ་མཱནྠ་གཉིས་པར་

བདག་གྱུར་ནས། །རྒྱལ་བའི་དགོངས་པ་ཇི་བཞིན་སྐོང་བར་ཤོག །སྲས་བཅས་རྒྱལ་

བའི་མཛད་སྨོན་ནམ་མཁའ་མཛོད། །མཐའ་དག་བདག་ཉིད་གཅིག་པུས་དབང་དུ་



~~22~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

བསྒྱུར། །མྱུར་དུ་ཟུང་འཇུག་རྒྱལ་ས་མངོན་བྱས་ཏེ། །འགྲོ་ལ་ཆོས་ནོར་ཆར་ཆེན་

འབེབས་བྱེད་ཤོག །དེ་ལྟར་སྨོན་པའི་འབྲས་བཟང་སྨིན་པ་ལ། །ཕྱི་ནང་འགལ་རྐྱེན་གྲང་

རེག་ཞི་བ་དང༌། །མཐུན་རྐྱེན་དྲོད་གཤེར་རྟག་ཏུ་ཚོགས་པ་སོགས། །མཆོག་གསུམ་

དབྱར་གྱི་རྒྱལ་མོས་རྟག་སྐྱོངས་ཤོག །

ཅེས་པ་འདི་ནི་ཕྱི་ལོ་༡༩༦༣རབ་རྒྱལ་ཟིལ་གནོན་གྲོ་ཞུན་ཟླ་བའི་ཡར་ངོའི་བཟང་པོ་གསུམ་པའི་

རྗེས་སེར་ལྷོ་ཆོས་ལྡན་སྤྲུལ་མིང་པས་དེ་འཕྲལ་སྦྱར་བ་དེ་དེ་བཞིན་དུ་གྱུར་ཅིག །འདི་སྐྲུན་ལེགས་བྱས་ཟླ་

གཞོན་འཛུམ་འདྲ་དེས། །བསྟན་འགྲོའི་ཕན་བདེ་བླ་མའི་སྐུ་ཚེ་སྲིང༌། །འབྲེལ་ཐོགས་རྣམས་ཀྱི་འདི་ཕྱིའི་

ལེགས་ཚོགས་ཀུན། །ཕན་ཚུན་འགྲན་པ་བཞིན་དུ་སྤེལ་གྱུར་ཅིག །

རྒྱལ་བསྟན་སྙིང་པོ་བློ་བཟང་རིང་ལུགས་མཆོག །མི་ཕམ་རྒྱལ་བའི་དབང་པོ་

དབུས་འགྱུར་དུ། །མ་བྱོན་དེ་སྲིད་ནམ་ཡང་མི་ནུབ་བར། །ཕྱོགས་དུས་ཀུན་ཏུ་དར་

ཞིང་རྒྱས་གྱུར་ཅིག །སྐྱབས་གསུམ་ཀུན་འདུས་བླ་མ་རྡོ་རྗེ་འཆང༌། །གང་ལ་གང་འདུལ་

བཤེས་གཉེན་ཚུལ་བཟུང་ནས། །མཆོག་དང་ཐུན་མོང་དངོས་གྲུབ་སྩོལ་མཛད་

པའི། །དྲིན་ཅན་བླ་མ་རྣམས་ལ་ཕྱག་འཚལ་ལོ། །

ཇོ་བོ་རྗེ། ཨོཾ་མ་ཧཱ་གུ་རུ་དི་པཾ་ཀ་ར་ཤྲཱི་ཛྙཱ་ན་ཧཱུཾ་ཧཱུཾ། རྗེ་རིན་པོ་ཆེ། ཨོཾ་ཨཱཿགུ་རུ་བཛྲ་

ངྷ་ར་སུ་མ་ཏི་ཀིརྟི་སིངྷྔི་ཧཱུཾ་ཧཱུཾ། རྒྱལ་ཚབ་རྗེ། ཨོཾ་ཨཱཿགུ་རུ་བཛྲ་ངྷ་ར་ཏཱ་རུ་ཎྱ་རཏྣ་སིངྷྔི་ཧཱུཾ་

ཧཱུཾ། མཁས་གྲུབ་རྗེ། ཨོཾ་ཨཱཿགུ་རུ་ཤྲཱི་ཡནྶ་ཤྲཱི་བྷ་དྲ་སིངྷྔི་ཧཱུཾ་ཧཱུཾ། རྗེ་ཀུན་དོན། ཨོཾ་ཨཱཿགུ་རུ་

བཛྲ་ངྷ་ར་ཨ་ནཱཎ་ྟཨརྠཱ་སིངྔྷ་སརྦ་སིངྷྔི་ཧཱུཾ་ཧཱུཾ། རྗེ་ཕ་བོང་ཁ། ཨོཾ་ཨཱཿགུ་རུ་བཛྲ་ངྷ་ར་མཻ་ཏྲི་

ཤཱ་ས་ན་ངྷ་ར་ཀརྨ་ས་ར་སིངྷྔི་ཧཱུཾ་ཧཱུཾ། ལྷ་བཙུན་རྗེ། ཨོཾ་ཨཱཿགུ་རུ་བཛྲ་ངྷ་ར་ཝ་གིཎྡྲྲ་སུ་མ་ཏི་



~~23~~

མཆན་བུ་འཛམ་བུའི་འཁྲི་ཤིང་།

མུ་ནི་ཤཱ་ས་ན་ཤྲེ་ཡ་པྲ་པུཥྟ་ཤྲཱི་བྷ་དྲ་སྱ་སིངྔྷི་ཧཱུཾ་ཧཱུཾ། བྲག་རི་རྗེ། ཨོཾ་ཨཱཿགུ་རུ་བཛྲ་ངྷ་ར་

སུ་ངྷི་ཏིརྠི་བེད་ཏམ་སཱ་ར་བཱ་ཤཾ་ཛི་ཏ་སིངྔྷི་ཧཱུཾ་ཧཱུཾ། རྒྱལ་མཆོག་རྗེ། ཨོཾ་ཨཱཿགུ་རུ་བཛྲ་ངྷ་ར་

ཝ་གིཎྡྲྲ་སུ་མ་ཏི་ཤཱ་ས་ན་ངྷ་ར་ས་མུ་དྲ་ཤྲཱི་བྷ་དྲ་སརྦ་སིངྷྔི་ཧཱུཾ་ཧཱུཾ། ཡོངས་གླིང་རྗེ། ཨོཾ་ཨཱཿགུ་

རུ་བཛྲ་ངྷ་ར་མུ་ནི་ཤཱ་ས་ན་བྱཱ་བུངྷྔི་བི་ཛ་ཡ་ཀརྨ་སུ་ཤྲཱི་ན་སིངྷྔི་ཧཱུཾ་ཧཱུཾ། ཁྲི་བྱང་རྗེ། ཨོཾ་

ཨཱཿགུ་རུ་བཛྲ་ངྷ་ར་སུ་མ་ཏི་ཛྙཱ་ན་ཤཱ་ས་ན་ངྷ་ར་ས་མུ་དྲ་སིངྷྔི་ཧཱུཾ་ཧཱུཾ། ཨོཾ་ཨཱཿཔྲཛྙཱ་ངྷྲ໏ཀ་

ཧ་ཧཱུཾ། 

དཔལ་ལྡན་བླ་མའི་རྣམ་པར་ཐར་པ་ལ། །སྐད་ཅིག་ཙམ་ཡང་ལོག་ལྟ་མི་སྐྱེ་

ཞིང༌། །ཅི་མཛད་ལེགས་པར་མཐོང་བའི་མོས་གུས་ཀྱིས། །བླ་མའི་བྱིན་རླབས་སེམས་

ལ་འཇུག་པར་ཤོག །སྟོན་པ་བླ་ན་མེད་པའི་བསྟན་པ་དང༌། །མཇལ་བ་འདི་འདྲ་བླ་མའི་

དྲིན་ཡིན་པས། །དགེ་བ་འདི་ཡང་འགྲོ་བ་མ་ལུས་པ། །བཤེས་གཉེན་དམ་པས་འཛིན་

པའི་རྒྱུ་རུ་བསྔོ། །མདོར་ན་དེང་ནས་ཚེ་རབས་ཐམས་ཅད་དུ། །ཁྱོད་ཞབས་པདྨོ་གུས་

པས་མཆོད་པ་དང༌། །ཁྱོད་གསུང་ཉན་ཅིང་སྒོ་གསུམ་བྱ་བ་ཀུན། །ཁྱོད་མཉེས་འབའ་

ཞིག་སྒྲུབ་པར་ཉིད་གྱུར་ཅིག །རྗེ་བཙུན་བླ་མའི་སྐུ་ཚེ་རབ་བརྟན་ཅིང༌། །རྣམ་དཀར་

འཕྲིན་ལས་ཕྱོགས་བཅུར་རྒྱས་པ་དང༌། །བློ་བཟང་བསྟན་པའི་སྒྲོན་མེ་ས་གསུམ་

གྱི། །འགྲོ་བའི་མུན་སེལ་རྟག་ཏུ་གནས་གྱུར་ཅིག །སྐྱེ་བ་ཀུན་ཏུ་ཡང་དག་བླ་མ་

དང༌། །འབྲལ་མེད་ཆོས་ཀྱི་དཔལ་ལ་ལོངས་སྤྱོད་ཅིང༌། །ས་དང་ལམ་གྱི་ཡོན་ཏན་རབ་



~~24~~

༧སྐྱབས་རྗེ་ཆོས་ལྡན་རིན་པོ་ཆེའི་གསུང་།

རྫོགས་ནས། །རྡོ་རྗེ་འཆང་གི་གོ་འཕང་མྱུར་ཐོབ་ཤོག །

བསྟན་པ་ཡུན་རིང་དུ་འབར་བའི་སྔགས། ཏདྱཐཱ། ཨ་པ་མཱུ་གེ བར་མཱུ་ཀེ། ཙ་ལ་བ་ཏི། 

ཨ་ཧི། མ་ཧི་དྭ་བ་ཏི། མཧཱ་དྲེ་ངྷེ། སུམ་བྷ་ར་བི། ཛ་ཀ་ལི་མཛྫུ་ལེ། ཨུཙྪ་མུཥེ་ཎ་ག་མེ། 

ཛྭ་ལེ་ཛྭ་ལ་མཱ་ནི་ནི་བ་ལ་སྭཱ་ཧཱ། དགེ་ལེགས་འཕེལ། །



པར་བྱང་སྨོན་ཚིག

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ། །

གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌། །

ཚིག་གི་ཟེགས་མ་རེས་ཀྱང་དུག་གསུམ་གྱི། །

དྲི་མ་ཡོངས་འཁྲུད་ལེགས་བཤད་བདུད་རྩི་འདི། །

པར་དུ་བསྐྲུན་པའི་རྣམ་དཀར་ཕུང་པོའི་མཐུས། །

ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ། །

གདངས་ཏེ་རྒྱུད་ལྔའི་འགྲོ་བ་མ་ལུས་པ། །

ངེས་ལེགས་ནོར་བུའི་མཛོད་ལ་དབང་འབྱོར་ཤོག །

    

ཅེས་པ་འདི་ཡང་ནང་བསྟན་གྲུབ་མཐའ་རིས་མེད་ཀྱི་གསུང་རབ་དག་དཔར་དུ་

བསྐྲུན་དང་བསྐྲུན་འགྱུར་གང་ལའང་སྦྱར་ཆོག་པའི་དགེ་བསྔོའི་སྨོན་ཚིག་ཏུ། ཤཱཀྱའི་

དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།། །།

